
განმარტებითი ბარათი

„სსიპ - საქართველოს მუნიციპალური განვითარების ფონდის მიერ განსახორციელებელი ღონისძიებების შესახებ“ საქართველოს მთავრობის განკარგულების პროექტის თაობაზე

ინფორმაცია სამართლებრივი აქტის პროექტის შესახებ

„სსიპ - საქართველოს მუნიციპალური განვითარების ფონდის მიერ განსახორციელებელი ღონისძიებების შესახებ“ საქართველოს მთავრობის განკარგულების პროექტის (შემდგომში - განკარგულების პროექტი) შემუშავება განპირობებულია შემდეგი გარემოებებით:
სსიპ - საქართველოს მუნიციპალური განვითარების ფონდს (შემდგომში - ფონდი) 2020 წლის 24 მარტის №678 წერილით მიმართა ცაგერის მუნიციპალიტეტმა და ითხოვა ცაგერის მუნიციპალიტეტის ადგილობრივი მნიშვნელობის ჩქუმი-ქულბაქის საავტომობილო გზის სარეაბილიტაციო სამუშაოების განხორციელება.
პროექტი ითვალისწინებს სოფელ ჩქუმსა და სოფელ ქულბაქამდე მისასვლელი ადგილობრივი მნიშვნელობის საავტომობილო გზის (საერთო სიგრძით 5 790 მეტრი) რეაბილიტაციას. სამშენებლო-სარეაბილიტაციო სამუშაოების ფარგლებში საავტომობილო გზაზე მოეწყობა არმირებული ც/ბეტონის საფარი (სისქით 18 სმ), საყრდენი კედელი, რკ/ბეტონის კიუვეტი და ახალი ხიდბოგირი. საავტომობილო გზის გასწვრივ ჩალაგდება წყალამრიდი მილები და გაბიონები.
აღნიშნული სარეაბილიტაციო სამუშაოების საპროექტო-სახარჯთაღრიცხვო ღირებულებაა 3 071 970 (სამი მილიონ სამოცდათერთმეტი ათას ცხრაას სამოცდაათი) ლარი. 2020 წელს საორიენტაციოდ შესრულდება 1 000 000 (ერთი მილიონი) ლარის ღირებულების სამუშაოები. პროექტის განხორციელების სავარაუდო ხანგრძლივობაა 10 (ათი) თვე.
ამასთან, ფონდს 2020 წლის 12 მარტის №43/1311 წერილით მიმართა ზესტაფონის მუნიციპალიტეტმა და ითხოვა ზესტაფონის მუნიციპალიტეტში და სოფელ ტყლაპი-ვაკემდე მისასვლელი საავტომობილო გზების სარეაბილიტაციო სამუშოების განხორციელება. 
პროექტი ითვალისწინებს სოფელ ტყლაპი-ვაკემდე მისასვლელ საავტომობილო გზაზე (სიგრძე 8,000 მეტრი) ორფენიანი ასფალტო/ბეტონის (16 სმ) საფარის მოწყობას. სამშენებლო-სარეაბილიტაციო სამუშაოების მიმდინარეობისას განახლდება გზების თანმხლები ინფრასტრუქტურა. 
აღნიშნული სამუშაოების საპროექტო-სახარჯთაღრიცხვო ღირებულებაა 2 037 627 (ორი მილიონ ოცდაჩვიდმეტი ათას ექვსას ოცდაშვიდი) ლარი. 2020 წელს საორიენტაციოდ შესრულდება 650 000 (ექვსას ორმოცდაათი ათასი) ლარის ღირებულების სამუშაოები. პროექტის განხორციელების სავარაუდო ხანგრძლივობაა 12 (თორმეტი) თვე.
ამასთან, ფონდს 2020 წლის 23 მარტის №43/1580 წერილით დამატებით მიმართა ზესტაფონის მუნიციპალიტეტმა და ითხოვა ქალაქ ზესტაფონში დავით აღმაშენებლის ქუჩის და კვალითის დასახლებაში მაღლაკელიძის, შათირიშვილის და მელქაძის ქუჩების სარეაბილიტაციო სამუშაოების განხორციელება.
პროექტი ითვალისწინებს დავით აღმაშენებლის ქუჩაზე (სიგრძე 1 956 მეტრი, სიგანე 15-20 მეტრი) ორფენიანი ა/ბეტონის (7+5 სმ) საფარის და კვალითის დასახლებაში მაღლაკელიძის, შათირიშვილის და მელქაძის ქუჩებზე (სიგრძე 1 275 მეტრი, სიგანით 8-12 მეტრი)ორფენიანი ა/ბეტონის (6+4 სმ) საფარის დაგებას. სამშენებლო-სარეაბილიტაციო სამუშაოების ფარგლებში მოწესრიგდება გარე განათება, მოსახლეობის ეზოებში შესასვლელები, ტროტუარები და სანიაღვრე არხები.
აღნიშნული სამუშაოების საპროექტო-სახარჯთაღრიცხვო ღირებულებაა 8 574 168 (რვა მილიონ ხუთას სამოცდათოთხმეტი ათას ას სამოცდარვა) ლარი. 2020 წელს საორიენტაციოდ შესრულდება 2 500 000 (ორი მილიონ ხუთასი ათასი) ლარის ღირებულების სამუშაოები. პროექტის განხორციელების სავარაუდო ხანგრძლივობაა 12 (თორმეტი) თვე.
ფონდს 2020 წლის 5 მარტის №03/1388 წერილით მიმართა ლაგოდეხის მუნიციპალიტეტმა და ითხოვა ლაგოდეხის მუნიციპალიტეტის, აფენის ადმინისტრაციული ერთეულის სოფლებში შიდა სასოფლო გზების სარეაბილიტაციო სამუშაოების განხორციელება.
პროექტი ითვალისწინებს აფენის ადმინისტრაციული ერთეულში ადგილობრივი მნიშვნელობის საავტომობილო გზების (საერთო სიგრძე 13,284 მეტრი, სავალი ნაწილის სიგანე 4.5-6 მეტრი) მოწესრიგებას. სამშენებლო-სარეაბილიტაციო სამუშაოების ფარგლებში მოეწყობა ერთ-ფენიანი (5 სმ) ასფალტბეტონის საფარი, ბეტონის კიუვეტები, ეზოში შესასვლელები და წყალამრიდი მილები.
აღნიშნული სამშენებლო სამუშაოების საპროექტო-სახარჯთაღრიცხვო ღირებულებაა 9 108 386 (ცხრა მილიონ ას რვა ათას სამას ოთხმოცდაექვსი) ლარი. 2020 წელს საორიენტაციოდ შესრულდება 3 000 000 (სამი მილიონი) ლარის ღირებულების სამუშაოები. პროექტის განხორციელების სავარაუდო ხანგრძლივობაა 16 (თექვსმეტი) თვე.
ნიშანდობლივია, რომ განკარგულების პროექტით წარმოდგენილ პროექტები წარმოადგენს სარეაბილიტაციო სამუშაოებს და მათზე არ ვრცელდება „საინვესტიციო პროექტების მართვის გზამკვლევის დამტკიცების თაობაზე“ საქართველოს მთავრობის 2016 წლის 22 აპრილის №191 დადგენილებით დამტკიცებული საინვესტიციო პროექტების მართვის გზამკვლევი.

ინფორმაცია ევროკავშირის სამართლებრივი აქტის შესახებ

განკარგულების პროექტი არ უკავშირდება ევროკავშირის რომელიმე სამართლებრივ აქტს, რომელთან დაახლოების ვალდებულებაც გამომდინარეობს „ერთი მხრივ, საქართველოსა და მეორე მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება

განკარგულების პროექტის მიღება გავლენას არ იქონიებს სახელმწიფო ბიუჯეტის საშემოსავლო და ხარჯვით ნაწილებზე, ასევე, არ არის დაკავშირებული სახელმწიფოს მიერ ახალი ფინანსური ვალდებულებების აღებასთან.
განკარგულების პროექტით გათვალისწინებული ღონისძიებების საორიენტაციო ღირებულება შეადგენს 22 792 151 (ოცდაორი მილიონ შვიდას ოთხმოცდათორმეტი ათას ას ორმოცდათერთმეტი) ლარს. 2020 წელს სავარაუდოდ განხორციელდება 7 150 000 (შვიდი მილიონ ას ორმოცდაათი ათასი) ლარის ღირებულების სამშენებლო სამუშაოები, რომელიც დაფინანსდება „საქართველოს 2020 წლის სახელმწიფო ბიუჯეტის შესახებ“ საქართველოს კანონის საფუძველზე, ფონდისათვის დამტკიცებული „საქართველოს მუნიციპალური განვითარების ფონდის მიერ განსახორციელებელი პროექტები“ ქვეპროგრამით (პროგრამული კოდი: 25 03 01) განსაზღვრული ასიგნებებიდან.
საქართველოს რეგიონული განვითარებისა და ინფრასტრუქტურის სამინისტრო, საჭიროების შემთხვევაში, უზრუნველყოფს ამ განკარგულებით განსაზღვრული პროექტების დაფინანსებისთვის შესაბამისი ფინანსური რესურსის მოძიებას.

პროექტის მოსალოდნელი შედეგები

განკარგულების პროექტით გათვალისწინებული ღონისძიებების განხორციელება ხელს შეუწყობს ზემოაღნიშნულ მუნიციპალიტეტებში ადგილობრივი საგზაო ინფრასტრუქტურის გაუმჯობესებას.
 
პროექტის განხორციელების ვადები

განკარგულების პროექტით გათვალისწინებული ღონისძიებების განხორციელების ვადა შეადგენს 16 (თექვსმეტი) თვეს.
განკარგულებით გათვალისწინებული პროექტები განხორციელდება საქართველოს ორგანული კანონის „ადგილობრივი თვითმმართველობის კოდექსი“ 159-ე მუხლის მოქმედების ვადის გათვალისწინებით.

პროექტის ავტორი და წარმდგენი

განკარგულების პროექტის ავტორია ფონდი, ხოლო წარმდგენი - საქართველოს რეგიონული განვითარებისა და ინფრასტრუქტურის სამინისტრო.


პროექტი
საქართველოს მთავრობის
განკარგულება № ---
2020 წლის --- მაისი
ქ. თბილისი

სსიპ - საქართველოს მუნიციპალური განვითარების ფონდის მიერ განსახორციელებელი ღონისძიებების შესახებ

1. საქართველოს ორგანული კანონის „ადგილობრივი თვითმმართველობის კოდექსი“ 159-ე მუხლისა და „საჯარო სამართლის იურიდიული პირის - საქართველოს მუნიციპალური განვითარების ფონდის დაფუძნების, სამეთვალყურეო საბჭოს განსაზღვრისა და მისი დებულების დამტკიცების შესახებ“ საქართველოს მთავრობის 2015 წლის 30 ოქტომბრის №558 დადგენილებით დამტკიცებული დებულების მე-3 მუხლის პირველი პუნქტის „ა“ ქვეპუნქტის საფუძველზე, სსიპ - საქართველოს მუნიციპალური განვითარების ფონდმა უზრუნველყოს:
ა) ცაგერის მუნიციპალიტეტში ჩქუმი-ქულბაქის ადგილობრივი მნიშვნელობის საავტომობილო გზის რეაბილიტაციისათვის საჭირო სამუშაოების შესყიდვა;
ბ) ზესტაფონის მუნიციპალიტეტის ქალაქ ზესტაფონში, დავით აღმაშენებლის ქუჩის და კვალითის დასახლებაში მაღლაკელიძის, შათირიშვილის და მელქაძის ქუჩების რეაბილიტაციისათვის საჭირო სამუშაოების შესყიდვა;
გ) ზესტაფონის მუნიციპალიტეტში სოფელ ტყლაპი-ვაკის ადგილობრივი მნიშვნელობის საავტომობილო გზის რეაბილიტაციისათვის საჭირო სამუშაოების შესყიდვა;
დ) ლაგოდეხის მუნიციპალიტეტის, აფენის ადმინისტრაციული ერთეულში ადგილობრივი მნიშვნელობის საავტომობილო გზების რეაბილიტაციისათვის საჭირო სამუშაოების შესყიდვა.
2. საქართველოს რეგიონული განვითარებისა და ინფრასტრუქტურის სამინისტრომ, საჭიროების შემთხვევაში, უზრუნველყოს ამ განკარგულების პირველი პუნქტით განსაზღვრული პროექტების დაფინანსების მიზნით შესაბამისი ფინანსური რესურსის მოძიება.

